
Gasteizen, 2022ko azaroaren 22an. 

 

Euskal Autonomia Erkidegoarekiko Ekonomia Itunean aurreikusitako Arbitraje 

Batzordea osatzen duten Violeta Ruiz Almendral presidenteak eta Sofía Arana 

Landín eta Javier Muguruza Arrese batzordekideek erabaki hau hartu dute: 

 

ERABAKIA: 

 

Bizkaiko Foru Aldundiak, (aurrerantzean BFA) CSLren zerga-egoitza 2004ko 

urriaren 11tik aurrera aldatzearen inguruan, Zerga Administrazioko Estatu 

Agentziarekiko (aurrerantzean ZAEA) planteatutako gatazkari buruz, zeina 

8/2015 espediente-zenbakiarekin izapidetzen ari baita Arbitraje Batzorde 

honetan.  

 

 

AURREKARIAK 

 

1.- CSL 2004ko urriaren 11n eratu zen, CSASL izenarekin, eta helbidea 

Santanderreko (Kantabria) M kalean zuen. Bi osaera-datu horiek aldatu egin 

ziren 2011ko uztailaren 24an, eta honako hauek izan ziren: CSL, eta helbidea 

Bartzelonan. 

 

2.- JSFM administratzaile bakarrak administratzen du CSL. Administratzaile 

horrek Getxon (Bizkaia) du egoitza, eta kapital sozialaren % 50aren jabe da. 

3.- CSL eratu zenetik, jarduera nagusia (telekomunikabideetarako 

telekomunikazio-zerbitzuak ematea) Bilbon egiten da, lehenik G kaletik eta gero 

E plazatik. Lokal horietan honako hauek egin dira: administrazio-organoaren eta 

bazkideen batzar orokorraren bilerak; kontabilitateko ohar sinpleak, egoitza 

Bilbon duen MABLSL aholkularitzara bidaliak, ondoren tratatzeko. Bertan, 

kontabilitateko idazpen zailenak jasotzen dira, eta bertan artxibatzen dira, 

halaber, behar bezala izapidetutako kontabilitate-liburuak; egindako eta 

Santanderren edo Bartzelonan jasotako fakturak egin eta artxibatzea. 

 

CSLk Bilboko sukurtsaletan irekita ditu banku-kontuak; Bilboko lantokiko IKEko 

langileak erabiltzen ditu; eta Bilboko notarioekin lan egiten du. 

 

4.- 2014ko otsailaren 12an, BFAk ZAEAri jakinarazi zion CSLren helbidea 

Madrilera aldatzeko proposamena, eta 2004ko urriaren 11tik aurrera izango 

zituen ondorioak erabakiak. 

 

5.- Bi hilabete igaro ondoren, Ekonomia Itunarekin eta Ekonomia Itunaren 

Arbitraje Batzordearen Erregelamenduarekin bat etorrita, indarrean zeuden 

ratione temporis idazketetan, ZAEAk ez zion aipatu proposamenari erantzun, 

beraz, BFAk 2015eko otsailaren 5ean aurkeztu zuen gatazka Ekonomia Itunaren 

Arbitraje Batzordean. 

 

6- Gatazka prozedura arruntaren bidez izapidetu da, eta, beraz, bete egin da 

ZAEAk alegazioak egin eta froga eta dokumentazio egokiak aurkeztu eta 

proposatzeko izapidea. ZAEAk izapide hori betetzeko epea luzatzeko eskatu 

ondoren, azkenean, amore emanda, onartu egin da BFAk proposatutako egoitza-

aldaketa. 

ZUZENBIDEKO OINARRIAK 

 

1.- Arbitraje Batzordearen eskumena 

 

Arbitraje Batzordeak gatazka ebazteko eskumena du, Ekonomia Itunaren 

66.Bat.c) artikuluan xedatutakoaren arabera; artikulu horrek zergadunen 

helbideratzeari buruz sor daitezkeen desadostasunak ebazteko eginkizuna 

esleitzen dio. 

 

2. - Amore ematea 

 

Interesdunik eta, bereziki, zergapekoa bera aurkeztu ez denez, ZAEAk amore 

emateak, BFAk egindako helbide-aldaketaren proposamena onartuz, bi 

administrazioen arteko gatazka bertan behera geratzea eragin du, eta Ekonomia 

Itunaren Arbitraje Batzordearen aurrean bideratzen den prozeduraren xedea 

gerora desagertzea eta, ondorioz, artxibatzea ekarri du. 

 

Horiek horrela, Arbitraje Batzordeak honako hau  

 

 

ERABAKITZEN DU 

 

 

1.- Gatazka artxibatzea prozeduraren xedea gerora desagertu delako, ZAEAk 

amore eman baitu BFAk CSLren helbidea aldatzeko egindako proposamenean; 

2004ko urriaren 11tik aurrerantzean izango ditu ondorioak. 

 

2.- Erabaki hau jakinaraztea Zerga Administrazioko Estatuko Agentziari, Bizkaiko 

Foru Aldundiari eta CSLri. 


